
Il-Pulizija 

(Spettur Priscilla Caruana Lee) 

vs 

Maxine Micallef 

 

Il-Qorti: 

 

Wara li rat l-imputatazzjonijiet miġjuba fil-konfront ta` Maxine Micallef , detentriċi 

tal-karta tal-identità numru 222393M, fejn ġiet mixlija talli  fid-9 ta’ Ottubru 2018, 

għall-ħabta tat-8.15hrs ġewwa l-uffiċju tad-DOI, f’Misraħ Kastilja, il-Belt Valletta, 

ikkommettiet serq ta’ ċurkett tad-deheb ikkwalifikat bil-persuna u bl-ammont, liema 

ammont jaċċedi l-mitejn u tnejn u tletin Euro u erbgħa u disgħin ċenteżmu (€232.94), 

però ma jaċċedix l-elfejn, tliet mija u disgħa u għoxrin Ewro u sebgħa u tletin 

ċenteżmu (€2,329.37), u dan għad-detriment ta’ Charmaine Busato u/jew persuna jew 

persuni oħra.  Il-qorti ġiet mitluba li f’każ ta’ ħtija titratta mal-imputata li hija 

reċediva ai termini tal-artikoli 49, 50 u 289, u dan wara diversi sentenzi li saru 

definittivi.  

 

Rat li matul is-seduta tad-29 ta’ Novembru 2018, l-imputata ammettiet l-

imputazzjonijiet imressqa fil-konfront tagħha.  



 

Il-Qorti, fid-dawl tal-ammissjoni inkondizzjonata tal-imputata, ma għandhiex 

alternattiva għajr ħlief li ssibha ħatja tal-imputazzjoni miġjuba kontriha; 

 

Rat id-dokumenti eżebiti u l-atti proċesswali kollha, inkluż il-fedina penali tal-

imputata; 

 

Il-Qorti ,matul l-istess seduta, semgħet lill-vitma f’dan il-każ, li ddikjarat li hija ma 

sofrietx danni peress li hija reġgħet ħadet lura ċ-ċurkett li ttieħed lilha.  Ġiet 

ippreżentata stima tal-valur ta’ dan iċ-ċurkett li jiswa tliet mija u disgħin Ewro 

(€390).  

 

Rat li l-Qorti ordnat li jitħejja pre-sentencing report, liema rapport gie ppreżentat u 

kkonfermat bil-ġurament fit-12 ta’ April 2019.  

 

Semgħet lill-partijiet jittrattaw dwar il-piena. 

 

Ikkunsidrat : - 

 

In vista tal-ammissjoni imtennija tal-imputata għall-imputazzjoni miġjuba kontra 

tagħha kif speċifikati aktar ‘il fuq, hija ma għandhiex alternattiva, għajr li ssib lil 

imputata ħatja tal-imputazzjoni miġjuba kontriha.  

 

Meta l-Qorti ħadet in konsiderazzjoni l-fedina penali tal-imputata, li għalkemm 

refrattarja, mhix waħda inkwetanti wisq – għalkemm reċidiva, kif ukoll l-ammissjoni 

bikrija tagħha, u l-fatt li ċ-ċurkett reġa’ qiegħed fil-pussess tal-vittma, f’dan l-isfond, 

il-Qorti tqis verament li f’dan il-każ, piena karċerarja ma tkunx dik idoneja. 

 

Għaldaqstant, il-Qorti, wara li rat l-Artikoli 49, 50, 261(c)(d), 267, 268(a), 279(a), 

280(1) u 289 tal-Kodici Kriminali, qiegħda ssib lil Maxine Micallef, fuq l-ammissjoni 

tagħha stess, ħatja tal-imputazzjonijiet miġjuba kontra tagħha.  Iżda peress li l-Qorti 

hija tal-fehma li jissussistu ċ-ċirkostanzi meħtieġa u msemmija fl-Artikolu 7(1) tal-



Kapitolu 446 tal-Liġijiet ta’ Malta, il-ħatja titqiegħed taħt ordni ta’ probation għal 

perjodu ta’ tliet snin mil-lum, b’dan li għal dan l-iskop, qiegħda tordna li l-istess ħatja 

titqiegħed taħt is-sorveljanza ta’ Uffiċjal tal-Probation indikat lilha mid-Direttur tas-

Servizzi tal-Probation u Parole, liema ordnijiet huma soġġetti għall-kundizzjonijiet 

elenkati fid-digriet mogħti llum stess u anness ma’ din is-sentenza, u li jifforma parti 

integrali minnha; u di più, ai termini ta’ Art. 7 (5) Kap. 446, il-Qorti tqiegħed lill-

ħatja taħt Treatment Order għall-riabilitazzjoni tagħha mid-dipendenza fuq drogi, u 

dan għal perijodu ta’ tliet snin f’dik l-istituzzjoni li tiġi rrakkomandata mill-istess 

Uffiċjal tal-Probation. 

  

A tenur tal-Artikoli 7(7) tal-Kapitolu 446 tal-Liġijiet ta’ Malta, il-Qorti fissret lill-

ħatja, bi kliem ċar u li jinftiehem, l-effetti tal-ordni ta’ probation, kif ukoll tal-

kondizzjonijiet kollha elenkati fid-digrieti annessi ma’ din is-sentenza, u li f’każ li 

tonqos milli tikkonforma ruħha ma’ dawk l-ordnijiet u dawk il-kondizzjonijiet, u/jew 

f’każ li tagħmel reat ieħor tul it-terminu tal-ordni ta’ probation, tista’ tingħata 

sentenza għar-reati li tagħhom instabet ħatja b’din is-sentenza, nonche l-

konsegwenzi li jistgħu jiġu sofferti f’każ ta’ nuqqas t’adeżjoni mat-termini tal-ordni 

hawn fuq imsemmi. 

 

Ai termini tal-Artikolu 7(8) tal-Kapitolu 446 tal-Liġijiet ta’ Malta, il-Qorti tordna li 

kopja ta’ din is-sentenza u tal-ordni ta’ probation bid-digrieti ta’ llum stess, 

għandhom jiġu trasmessi minnufiħ lid-Direttur tas-Servizzi ta’ Probation u Parole, 

sabiex jassenja Uffiċjal tal-Probation biex ikun responsabbli għas-sorveljanza tal-

ħatja. 

 

 

Maġistrat Simone Grech  

 

 

Janet Calleja  

Deputat Reġistratur 


